
UVODNO OBRAĆANJE 
Prof.dr Sanel JAKUPOVIĆ  

Banja Luka, 25.oktobar 2013 
 
Vaša ekselencijo, poštovana ambasadorice dr Urlike Hartmann, zamjenik 
Visokog predstavnika za Bosnu i Hercegovinu dr.Valentina Incka,   
Vrlo poštovani počasni konzule BiH u Republici Italiji dr. Diego Moscheni, 
Uvaženi generalni sekretaru Spoljnotrgovinske komore BiH dr.Velibor 
Peulić, 
Uvažena direktorice Privredne komore Republike Srpske mr.Dragica Ristić, 
Poštovani rektore Panevropskog univerziteta Apeiron prof.dr Risto 
Kozomara, 
Cijenjeni predsjedniče Upravnog odbora Panevropskog univerziteta Apeiron 
gospodine Darko Uremović, 
Cijenjeni direktore Panevropskog univerziteta Apeiron mr.Siniša Aleksić, 
Uvažena predsjednice programskog odbora konferencije EDASOL 2013, Prof.dr 
Zorka Grandov, 
Poštovani prorektori Univerziteta, kolege dekani fakulteta, prodekani, 
profesori i saradnici Univerziteta Apeiron, 
Dragi gosti, izlagači i autori radova i svi ostali učesnici konferencije,  
Dame i gospodo, 
 
Dobar dan i dobrodošli na Treću međunarodnu konferenciju o ekonomskom 
razvoju i životnom standardu-EDASOL 2013, koja se treću godinu za redom u 
organizaciji Fakulteta poslovne ekonomije Panevropskog univerziteta 
Apeiron organizuje u Banja Luci. Želimo Vam uspješan rad i ugodan boravak 
u Banjoj Luci, gradu domaćinu naučno-stručnog skupa.  
 
Kao što je i najavljeno, uputiću Vam nekoliko riječi i ključnih 
informacija i poruka u ime glavnog organizatora foruma,  u svojstvu dekana 
Fakulteta poslovne ekonomije i predsjednika Organizacionog odbora 
međunarodne konferencije EDASOL. 
Prije svega, želim da uputim duboku zahvalnost Visokom predstavniku za 
Bosnu i Hercegovinu dr.Valentinu Incku i ambasadorici dr Urlike Hartmann 
na časti, značaju i pažnji prilikom izbora ove konferencije i našeg 
univerziteta Apeiron za mjesto njihove posjete i svečanog otvaranja 
događaja. U ime univerziteta Apeiron, u ime Fakulteta poslovne ekonomije, 
menadžmenta konferencije EDASOL i u svoje lično ime zahvaljujem Vam još 
jednom na Vašem dolasku i prisustvu ovdje danas. 
 
U uvodnoj najavi događaja navedeni su tema i osnovni ciljevi ovogodišnjeg 
naučnog skupa; Prevazilaženje privredne stagnacije i otvaranje razvojnih 
perspektiva se zaista nameću bez racionalne alternative kao jedina moguća 
rješenja u vremenu krize i dinamičnoj tranziciji i transformaciji 
društvenih i ekonomskih pojava.  

Svakako da su ovi naši ciljevi i zajednički svima nama, i kao takvi su u 
najvećoj mogućoj mjeri izvedeni i izviru iz potreba društvene zajednice u 
zemljama regiona u odnosu na sadašnjost i perspektive budućeg vremena, a 
te potrebe su, prije svih, postizanje što većeg stepena normalizacije, 
stabilizacije, harmonizacije, kohezije, socijalne inkluzije, ekonomskog 
rasta i razvoja, tj. jednom riječju poboljšanja stepena kvaliteta života 
ili životnog standarda svih građana koji žive na ovom geografskom 
području. Zadovoljenje ovih ključnih potreba građana i društvene zajednice 
je neophodno profilisati i omogućiti njihovo konzumiranje u svojoj 
ukupnosti, jer se isključivo na takav način mogu proizvesti pozitivni i 
sinergijski efekti u dugoročnom periodu stabilizacije i napretka u 
zemljama i u društvu. 
 
To dokazuju i naši učesnici, njih preko 100, autori ukupno 56 radova, koji 
zajedno sa članovima odbora konferencije predstavljaju respektabilnu 
međunarodnu akademsku zajednicu koja dolazi iz ukupno 20 država. Prošle 
godine, na konferenciji EDASOL 2012 imali smo učesnike iz 14 zemalja, a 
evo danas, samo godinu dana poslije, taj broj je povećan za novih 6 
zemalja i to su: Sjedinjene američke države, Meksiko, Pakistan, Nigerija, 
Malezija i Iran. Nažalost, autori iz ovih 6 navedenih zemalja nisu fizički 
prisutni danas, ali je njihova uloga doprinosu ove konferencije veoma 
značajna , jer su putem svojih radova unijeli nove aspkete i dimenzije u 
pogledu kretanja globalnih razvojnih trendova. 
 
Prema tome, ekonomski razvoj, kao sinonim za visoke stope BDP-a, visoku 
zaposlenost i stabilan nivo cijena, jeste potreban i nužan, ali kao takav 
ne predstavlja i dovoljan uslov za uspjeh u izlasku iz sveukupne društvene 
krize. Ukupni razvoj zavisi i od niza drugih faktora, kao što su npr, 
politička stabilnost i uređenost, kulturni razvoj, stepen socijalne 
uključenosti, zdravlje i drugo. Također, ekonomski „šokovi“ u zemljama u 
razvoju mogu imati i negativne efekte kao što su politička nestabilnost 
(konvulzija), povećanje stope korupcije i društvenog raslojavanja i 
isključenosti, tj. mogu dovesti do različitih anaomalija i neravnoteže u 
društvu. Kao izlazna opcija nameće se potreba za postojanjem novog 
pristupa u definisanju razvoja kao „slobode izbora“, koja, prema tvrdnjama 
nobelovca i razvojnog ekonomiste Amartya Sen-a, je potrebna kao sredstvo 
za zadovoljavanje potreba ljudi na način da oni osjećaju najveći kapacitet 
i stepen korisnosti u tom procesu. 
 
Naši napori da postignemo visok stepen pažnje i zainteresovanosti 
relevantnih učesnika konferencije ne bi bili mogući bez podrške medija 
koji su u prethodnom periodu, a evidentno i danas, izvještavali javnost o 
aktivnostima u vezi organizacije i poruka ovog događaja. Stoga im 
upućujemo izraze naše zahvalnosti. 

Nadam se da smo kao organizatori u ovom našem pokušaju da podstaknemo i 
unaprijedimo pozitivne procese u regiji Jugoistočne Evrope uspjeli da 
okupimo pažnju javnosti i relevantnih aktera akademske i stručne 
zajednice, te smo istrajni u uvjerenju da su navedeni ciljevi i poruke ove 
konferencije i dostižni, ukoliko se suštinska pitanja koja su podjednako 
važna za cjelokupnu društvenu zajednicu postave na pravi način i na pravo 
mjesto. 
 
Još jednom vas srdačno pozdravljam i želim svima uspješan rad i druženje u 
nastavku konferencije, kao i ugodan boravak u našoj lijepoj Banja Luci. 
 
Hvala vam za vašu pažnju! 


